
Cur síos poist

	Dáta: 
	Eanáir 2026


___________________________________________________________________

	Roinn:

	Gnóthaí Eachtracha, Cumarsáide agus Margaíochta

	Uimhir an Phoist:

	CCOMPO025

	Teideal an Phoist:

	Comhordaitheoir Margaíochta agus Cumarsáide (Gaeilge)

	Grád:

	Grád 8	


___________________________________________________________________

Príomhchuspóir an Phoist

Tuairisceoidh an sealbhóir poist don Chomhordaitheoir Sinsearach Margaíochta agus Brandála, agus beidh sealbhóir an phoist freagrach as tacú le soláthar gníomhaíochta margaíochta comhtháite ar fud na comhairle – lena n-áirítear Fleadh Cheoil na hÉireann agus riachtanais na Gaeilge – de réir na cáilíochta, na scálaí ama agus na mbuiséad a comhaontaíodh.

Oibreoidh siad i gcomhar le comhpháirtithe cathrach agus le páirtithe leasmhara agus cuirfidh siad cuidiú ar fáil don Bhainisteoir Sinsearach Margaíochta agus Brandála agus don Chomhordaitheoir Sinsearach Margaíochta agus Cumarsáide de réir mar is gá maidir le gníomhaíochtaí margaíochta agus cumarsáide de réir mar is gá. 



Achoimre ar fhreagrachtaí agus dualgais phearsanta

1. Tacú le feachtais margaíochta agus poiblíochta a sholáthar - lena n-áirítear Fleadh Cheoil na hÉireann - de réir na cáilíochta, na scálaí ama agus na mbuiséad comhaontaithe.

2. Tacú le táirgeadh ábhair lena úsáid ar fud bealaí ar líne agus as líne, ag obair i gcomhpháirtíocht le dearthóirí agus gníomhaireachtaí na comhairle, ag cinntiú na gcaighdeán cruinnis agus cáilíochta is airde.

3. Tacú le coimisiúnú agus gabháil ábhar grianghrafadóireachta agus físe de réir mar is gá, ag obair i gcomhpháirtíocht le gníomhaireachtaí cruthaitheacha agus eagraíochtaí ar páirtithe leasmhara iad.

4. Ábhar a dháileadh ar chomhpháirtithe cathrach agus ar eagraíochtaí ar páirtithe leasmhara iad de réir mar is gá, rochtain ar shócmhainní ábhair a bhainistiú agus iarratais tríú páirtí a athbhreithniú.

5. Tacú le dearadh agus táirgeadh foilseachán agus bileoga bolscaireachta éagsúla.

6. Dul i mbun oibre le comhghleacaithe agus le páirtithe leasmhara seachtracha agus le comhpháirtithe soláthair, caidrimh trasfheidhmeacha a chothabháil chun cuspóirí níos leithne na comhairle a bhaint amach.

7. Faoi stiúir an Chomhordaitheora Shinsearaigh Margaíochta agus Brandála, tacú le pleanáil, táirgeadh agus dáileadh (lena n-áirítear cur le hábhar, scríbhneoireacht chruthaitheach agus eagarthóireacht) fhoilseachán seachtrach na comhairle.

8. Cur le feachtais lena n-áirítear fógraíocht, caidreamh poiblí, foilseacháin, margaíocht dhigiteach agus na meáin shóisialta, ag taispeáint ratha agus ag sainaithint deiseanna.

9. Cur le bainistíocht éifeachtach agus éifeachtúil an phróisis chruthaithigh, ag soláthar achoimrí mionsonraithe, treoir chruthaitheach, coincheapa dearaidh ghrafaigh agus grianghrafadóireacht do thionscadail shannta.

10. Maoirseacht a dhéanamh ar chruthú comhthaobhacht mhargaíochta na comhairle, agus cur chuige bhrandáil na comhairle agus na cathrach á chur san áireamh, agus a chinntiú go gcomhlíontar treoirlínte inrochtaineachta, reachtaíocht agus féiniúlacht chorparáideach, lena n-áirítear i gcás Fhleadh Cheoil na hÉireann.

11. Oibriú i gcomhar le gach ball foirne san fheidhm Margaíochta agus Cumarsáide Corparáidí, chun cur chuige solúbtha, comhtháite a chinntiú i leith feachtasaíochta agus chun cur leis an Straitéis Margaíochta agus Cumarsáide foriomlán.

12. Oibriú go dlúth le gach oifigeach sinsearach agus Comhalta Tofa, ag soláthar comhairle maidir le gnéithe de ghníomhaíochtaí margaíochta agus cumarsáide, ag léiriú íogaireachta agus taidhleoireachta.

13. Meastóireachtaí a dhéanamh ar gach tionscadal ábhartha chun éifeachtacht agus tionchar pleananna margaíochta agus cumarsáide a mheas, moltaí a dhéanamh agus gníomhartha cuí a chur i bhfeidhm, de réir mar is gá.

14. Tagarmharcáil agus taighde margaidh ábhartha a dhéanamh chun deiseanna nuálacha féideartha a aithint le haghaidh forbairtí amach anseo, ar féidir leo tacú le straitéis mhargaíochta agus cumarsáide na comhairle agus pleananna branda gaolmhara.

15. A bheith freagrach as sábháilteacht an trealaimh uile atá sannta.

16. A bheith freagrach as bainistiú aon bhaill foirne atá sannta go sealadach.

17. Páirt a ghlacadh i ngach oiliúint ionduchtaithe agus inseirbhíse a sholáthraíonn Comhairle Cathrach Bhéal Feirste agus in ionduchtú agus tacaíocht a thabhairt do gach ball foirne nuacheaptha agus beartais agus nósanna imeachta bainistíochta acmhainní daonna eile, de réir mar is iomchuí, lena n-áirítear bainistíocht neamhláithreachta, nós imeachta araíonachta agus gearáin.

18. Páirt a ghlacadh mar atá treoraithe i nósanna imeachta earcaíochta agus roghnúcháin na comhairle.

19. Gníomhú de réir bheartais agus nósanna imeachta na comhairle agus na roinne lena n-áirítear cúram custaiméirí, comhdheiseanna, sláinte agus sábháilteacht, cosaint agus aon reachtaíocht ábhartha.

20. Na dualgais a dhéanamh ar bhealach a fheabhsóidh agus a chosnóidh dea-cháil agus próifíl phoiblí na comhairle.

21. Dualgais ábhartha eile a dhéanamh de réir mar is gá ó am go ham.

Scríobhadh an cur síos poist seo le linn athraithe shuntasaigh ar bhonn eagraíochtúil agus beidh sé faoi réir athbhreithnithe agus leasaithe de réir mar a thagann athrú ar éilimh an róil agus na heagraíochta. Dá bhrí sin, beidh ar shealbhóir an phoist a bheith solúbtha, inoiriúnaithe agus feasach go bhféadfaí go n-iarrfaí orthu tascanna, dualgais agus freagrachtaí a chomhlíonadh nach mbeadh mionsonraithe go sonrach sa chur síos poist ach a bheadh comhréireach leis an ról.

Sonraíocht an Fhostaí

	Dáta:  
	5 Bealtaine 2026


___________________________________________________________________

	Roinn:

	Gnóthaí Eachtracha, Cumarsáide agus Margaíochta

	Uimhir an Phoist:

	CCOMPO025

	Teideal an Phoist:

	Comhordaitheoir Margaíochta agus Cumarsáide (Gaeilge)

	Grád:

	Grád 8

Critéir riachtanacha

Cáilíochtaí agus taithí

Is riachtanach d’iarratasóirí, faoin dáta deiridh le haghaidh foirmeacha iarratais a fháil, ceachtar acu seo a leanas a bheith acu: 
· Cáilíocht ábhartha tríú leibhéal in ábhar ábhartha amhail Margaíocht, Cumarsáid, Caidreamh Poiblí, Fógraíocht, Gaeilge nó cáilíocht choibhéiseach nó ballraíocht iomlán, reatha de chomhlacht gairmiúil cuí a bhaineann le margaíocht agus cumarsáid agus a bheith in ann a léiriú ar an fhoirm iarratais, trí shamplaí pearsanta agus sonracha a sholáthar, go bhfuil bliain amháin ar a laghad de thaithí ábhartha aige/aici i ngach ceann den dá réimse seo a leanas; 
nó
· a bheith in ann a léiriú ar an fhoirm iarratais, trí shamplaí pearsanta agus sonracha a sholáthar, go bhfuil dhá bhliain ar a laghad de thaithí ábhartha i ngach ceann den dá réimse seo a leanas aige/aici:

a) tacú le pleananna cumarsáide margaíochta agus poiblíochta a chur i gcrích i mBéarla agus/nó i nGaeilge; agus

b) tacú le táirgeadh ábhar margaíochta lena n-áirítear irisí, bróisiúir agus bileoga d’eagraíocht ildisciplíneach lena n-áirítear scríobh agus eagarthóireacht le haghaidh foilsitheoireachta i gcóip chrua nó i bhfoirm leictreonach i mBéarla agus/nó i nGaeilge.

Tabhair faoi deara, le do thoil, go mbeidh ar gach iarratasóir ar an ghearrliosta pas a fháil i dtástálacha scileanna teanga mar chuid den phróiseas roghnúcháin; déanfar sna tástálacha seo measúnú ar líofacht sa Ghaeilge, scríofa agus labhartha. Tabhair faoi deara, le do thoil, go n-úsáidfear marcanna na n-iarrthóirí ó thástálacha don ghearrliostú le cuireadh a thabhairt dóibh freastal ar agallamh deiridh.

Critéar inmhianaithe

Chomh maith leis na cáilíochtaí, ballraíocht agus/nó taithí thuas, forchoimeádann Comhairle Cathrach Bhéal Feirste an ceart chun gearrliosta a dhéanamh ar na hiarratasóirí sin amháin ar féidir leo a léiriú, trí shamplaí pearsanta agus sonracha a sholáthar ar an fhoirm iarratais, (c) taithí ábhartha ar bhainistiú soláthraithe seachtracha chun feachtais brandála agus margaíochta a sholáthar.


Scileanna agus tréithe speisialta

Ní mór d’iarratasóirí a bheith in ann fianaise a léiriú ar na scileanna agus na tréithe speisialta seo a leanas a d’fhéadfaí a thástáil ag an agallamh:

Scileanna cumarsáide: scileanna cumarsáide scríofa agus ó bhéal den scoth leis an chumas pleananna cumarsáide margaíochta inmheánacha agus seachtracha a chur i bhfeidhm a chuireann le cuspóirí corparáideacha agus ranna a bhaint amach.

Eolas teicniúil: tuiscint ar an chleachtas is fearr margaíochta agus brandála, lena n-áirítear próisis a chothaíonn comhsheasmhacht branda.

Scileanna pleanála agus eagraithe oibre: an cumas oibriú go héifeachtach faoi bhrú, pleanáil chun cinn agus tosaíocht a thabhairt go héifeachtach agus spriocanna gearrthéarmacha agus meántéarmacha á gcur san áireamh chun ualach oibre a eagrú agus spriocdhátaí a chomhlíonadh.

Scileanna cúraim chustaiméirí: an cumas a chinntiú go gcuirtear seirbhísí ar fáil ar an chaighdeán is airde do chustaiméirí inmheánacha agus seachtracha mar chuid den bhuiséad agus d’amscálaí comhaontaithe.

Scileanna cinnteoireachta agus anailíseacha: an cumas anailís a dhéanamh ar chásanna casta agus gníomh cuí a dhéanamh agus tuiscint á fáil acu ar na himpleachtaí corparáideacha níos leithne a d’fhéadfadh a bheith mar thoradh ar ghníomh den sórt sin.

Scileanna teicneolaíochta faisnéise: an cumas raon clár caighdeánach oifige a oibriú agus ardleibhéal tuisceana a bheith agat ar an dóigh a bhféadfadh teicneolaíocht faisnéise agus teicneolaíocht nua cuidiú le cumarsáid agus éifeachtúlacht a mhéadú.

Scileanna oibre foirne: an cumas oibriú le foirne ildisciplíneacha, tras-eagraíochta, d’fhonn pleananna margaíochta agus brandála a fhorbairt agus a chur i gcrích.

Scileanna íogaireachta polaitiúla: an cumas dea-chaidreamh poiblí a chur chun cinn agus an cumas caidrimh mhaithe a choinneáil le comhaltaí tofa, leis na meáin, leis an phobal agus le comhlachtaí eile ar raon leathan saincheisteanna, lena n-áirítear iad siúd atá an-íogair nó rúnda, agus feasacht ar an dóigh a n-oibríonn an rialtas áitiúil agus comhlachtaí poiblí eile.

